
Shri Chakrapanistotram

శ్రీచక్రపాణిస్తోత్రమ్  

సూర్యకృతం
(కుమ్భకోణే సుదర్శన-నరసింహ-ఘటిత చక్రపాణిమూర్తేః  స్తోత్రమ్  ।)
దేవదేవ జగన్నాథ నమస్తే భక్తవత్సల  ।
ప్రపన్నం  పాహి మాం విష్ణో కృపయా పురుషోత్తమ ॥ ౧॥
అపరాధం క్షమస్వాద్య మయాఽజ్ఞానకృతం  ప్రభో  ।
త్వాం వినా శరణం నాస్తి త్వమేవ శరణం మమ ॥౨॥
చక్రామ్బుజే  సమాసీనం చక్రాద్యాయుధభూషణమ్  ।
చక్రమన్త్రాధిదేవేశం   చక్రరాజమహం  భజే ॥ ౩॥
సర్వావయవసమ్పూర్ణమష్టబాహుం   త్రిలోచనమ్  ।
దంష్ట్రాకరాలవదనం  భయస్యాపి భయఙ్కరమ్ ॥ ౪॥
ఉగ్రపిఙ్గలకేశాఢ్యం   జ్వాలామాలాపరిష్కృతమ్ ।
అప్రదృశ్యమనిర్దేశ్యం   బ్రహ్మాణ్డవ్యాప్తవిగ్రహమ్    ॥ ౫॥
అష్టాయుధపరీవారం  అష్టశక్తిసమన్వితమ్   ।
అష్టారం  చక్రమత్యుగ్రం   ముసలం చాఙ్కుశం తథా ॥౬॥
పద్మం దక్షిణపార్శ్వే తు చతుర్భిర్బాహుభిర్వృతమ్ ।
వామతః శఙ్ఖసశరచాపపాశగదాధరమ్  ॥ ౭॥
రక్తవస్త్రధరం  దేవం రక్తమాల్యోపాశోభితమ్ ।
రక్తచన్దనలిప్తాఙ్గం   రత్నమాలావిభూషితమ్ ॥౮॥
దివ్యరత్నవిచిత్రేణ  మకుటేన విరాజితమ్ ।
దుష్టనిగ్రహకర్తారం   భక్తానుగ్రహరూపిణమ్  ।
సుదర్శనాభిధానం త్వామాత్మనోఽభిముఖం భజే ॥౯॥
అవ్యాద్భాస్కరసప్రభాభిరఖిలాభాభిర్దిశో   భాసయన్
భీమాక్షస్ఫురదట్టహాసవిలసద్దంష్ట్రః    ప్రదీప్తాననః  ।

శ్రీచక్రపాణిస్తోత్రమ్  

దోర్భిశ్చక్రదరౌ  గదాబ్జముసలాన్  శార్ఙ్గం  చ పాశాఙ్కుశౌ
బిభ్రత్పిఙ్గశిరోరుహోఽతిధవలశ్చక్రాభిధానో    హరిః ॥ ౧౦॥
మధ్యాహ్నసూర్యప్రతిమప్రకాశం   పిశఙ్గకేశం  స్ఫురదట్టహాసమ్  ।
త్రిరూపదీప్తామ్బరముగ్రమీడే   చక్రస్థితం   చక్రిణమష్టబాహుమ్   ॥ ౧౧॥
కల్పాన్తార్కప్రకాశం  త్రిభువనమఖిలం  తేజసా పూరయన్తం
రక్తాక్షం పిఙ్గకేశం  రిపుకులదహనం భీమదంష్ట్రాట్టహాసమ్   ।
శఙ్ఖం  చక్రం  గదాబ్జే పృథుతరముసలం చాపపాశాఙ్కుశాదీన్
బిభ్రాణం  దోర్భిరీడ్యం మనసి మురరిపుం భావయే చక్రపాణిమ్  ॥ ౧౨॥
త్రిణేత్రం   చతుశ్చక్రసంశోభిహస్తం  స్థితం  తఞ్చ పఙ్కేరుహేయోగపీఠే ।
మహోగ్రాకృతిం  కాలవిద్యుత్సకాశం నృసింహం భజే చక్రపశ్చాత్సుసంస్థమ్   ॥ ౧౩॥
ఇతి సూర్యకృతం చక్రపాణిస్తోత్రం   సమ్పూర్ణమ్  ।

